
Minisiriw ka lɔgɔkunɲɔgɔnye sigira Wagadugu, Lamusalon tile 30, saan 2025 

Samiɲalabankalo ra, a daminana lɛɛri 9 tuma na, ka laban lɛɛri 12 tɛmɛnin miniti 

37, ni Kapitɛni Iburayimu TARAWORE ka ɲamɔgɔya ye, Faso Ɲamɔgɔba, 

Minisiriw ka ɲɔgɔnye ɲamɔgɔ. 

 

A ye ɲɔgɔnye sigikun  sɛbɛkuluw sɛgɛsɛgɛ ka latigɛliw ta.                         

Ɲɔgɔnyekulu ye dalakunnafoniw di, a ye ɲamɔgɔya di baarakɛla dɔw  ma, ka 

sira di jamana kɔkan lasigidenyabaara dɔw kɛli ma. 

I. LATIGƐLIW  TALI 

I.1. DUGUKOLO MARADAW  NI SIRAKANTAGAMA BOLIFƐNW 

LASAGOLI MINISIRISO TƆGƆ RA 

Ɲɔgɔnyekulu ye  sɛgɛsɛgɛli kɛ sariyaba bololanin dɔ kan, min kuun ye 

segikannikalan kɛli ye saan 2004, sanlabankalo tile 21 ka sariyaba n°55-

2004/AN kan, min ɲasinna Burukina Faso dugukolo maradaw (kominiw) 

lasagolisariyaba ma. 

O segikannikalan  b’a laɲini ka fiɲɛw latilen, minw bi dugukolo maradaw 

(kominiw) ka baaraw nagasi ani ka janto kunsinyɔrɔkuraw ra, i n’a fɔ Jamana 

basigikoɲuman ni yiriwali baarakɛfɛɛrɛ (PEYA-YƐSIDE) lɔsen 3nan ka kɛta 

minw ye « ka guvɛrɛnɛman lasinsin ani ka jamana maracogo lafisaya» ye. 

Nin sariyaba bololanin ka kokura  nafamanw ɲasinna nunu ma: 

- Dugukolo Maradaw (kominiw) ni Guvɛrɛnɛman ka fangajɛnsɛnli 

baaradaw ka baarakɛɲɔgɔnya sabatili ni maralidaɲɛmɔgɔw ka 

donɲɔgɔnnafɛɛrɛw ye walisa jamana ka fangatigiya ka kɔsegi a ma; 

- ka yɛlɛmani don kominiw (kubeda) sigicogo ra, n’a bina kɛ sisan ka tugu 

mara ka nafolo hakɛ kɔ; 

- kominiw (kubeda)  kabila kɛra saba (03) ye : komini makɛɲɛninw, 

kominibaw ani komini lɔyɔrɔ kɛrɛnkɛrɛnninw ; 

- ka magwɛntaw saratisɛbɛ labɛn guvɛrɛnɛman ni Dugukolo Marada 

ladilikuku ɲɛmɔgɔba cɛ ; 

- sebagaya minw tun dira Dugukolo Maradaw ma, ka yɛlɛmani don olu ra ; 

- ka yɛrɛmara lasagoli see dɔɔnin di arɔndiseman (kubedadennin) ma ; 

- ka dɔ bɔ kubedaw ani marabaw ladilikulu mɔgɔw ra; 

- ka Dugukolo Maradaw mɔgɔ sugandinin lɔyɔrɔ sariyasɛbɛ bɔ walisa 

kubeda ani maraba kɔnseyew ka ɲɛmɔgɔya lɔyɔrɔw ka lasagolikoɲuman 

sɔrɔ. 

Nin sariyaba bololanin bina kɛ sababu ye, Burukina Faso dugukolo maradaw ka 

labɛncogoɲuman ani baarakɛcogoɲuman sɔrɔ min basigira sariyasira kan.  

Ɲɔgɔnyekulu ye sira di walisa nin sariyaba bololanin ka lase Jamana ka 

Makɔnɔfanga depitebulon ma. 

I.2. SƆRƆW NI NAFOLOKOW MINISIRISO TƆGƆ RA  

Ɲɔgɔnyekulu ye kolasegisɛbɛ dɔ ta ka ɲasin lɔliw ni dugukolow lasagoli n’o 

sabatili baaraw ma. 

Lɔliw ni dugukolow lasagoli n’o sabatili baaraw bina kɛ sangaso saba (03) sɔrɔli 

ye guvɛrɛnɛman fɛ, kelen bina kɛ sangaso ye boon deen wɔɔrɔ bi min sanfɛ 

(R+6), fila (02) bina kɛ bonkuluw ye Wagadugu kɔnɔ minw bina bila maralidaw 

bolokɔrɔ, boon kelen bina ta luwanse ra Tannunyan maraba kɔnɔ ka di Sigiyɔrɔ 

n’a lamini ladoncogo, jii ni yɔrɔ saniyali minisiriso baaradaw ma.  

O baaraw ka laɲini ye, ka guvɛrɛnɛman ka sebagayaw lasinsin baarakɛyɔrɔ sɔrɔli 

la, ka luwanse nafolo dɔgɔya ani ka forobabaarakɛlaw ka baaraw latigɛcogo 

fisaya. 

Nin kolasegisɛbɛ tali bi kɛ sababu ye Lɔliw ni dugukolow lasagoli n’o sabatili 

baara minw bi senna ka se ka latigɛ, foroba maralida ka nafa kanma.  

I.3. ƐNFƆRIMATIKI TAGAMASIƝƐW LAKURAYALI, LAPƆSIW NI 

BƆLƆLƆ KUMAƝƆGƆNYAW MINISIRISO TƆGƆ RA.  

Ɲɔgɔnyekulu ye siradilisariya dɔ ta min ɲasinna  baarabololanin saratisɛbɛ ma 

Guvɛrɛnɛman ni Burukina Faso LaPɔsi (LAPƆSI BEYƐFU) ni ɲɔgɔn cɛ. 

Burukina Faso b’a wasa donna ka baarakɛfɛɛrɛw kɛ ɛnfɔrimatiki ye, o kanma, 

guvɛrɛnɛman y’a latigɛ ka LAPƆSI BEYƐFU ka setigiya tɔnɔbɔ ani k’a kɛ 

baarakɛminan bɛrɛbɛrɛ ye jango jamana nafolo ni ɛnfɔrɔmatikifɛɛrɛ ka se 

jamakulu bɛɛ ma. O kanma, lapɔsi baaradakuraw ni kɔrɔmanw bina yɛlɛma k’o 

kɛ fasodenw ka Boonw ye n’o bi weele « Zama Cɛ » samɔgɔkan na. 

Ka fara lapɔsi baaradaw ani waribaarakɛyɔrɔ fɔlɔw kan, Zama Cɛ nunu bina 

sɔrɔ lapɔsibankiw ra walisa ka koo caaman ɲɛ jamanadenw ye. Minw bina baara 

kɛ ni Zama Cɛ nunu ye, o bina dɛmɛ sɔrɔ fana ka ɲasin maralidaw ka bɔlɔlɔsira 

baaraw sɔrɔli ma.  

Saan 2026-2030 baarabololanin saratisɛbɛ hokumu kɔnɔ, Guvɛrɛnɛman ni LAPƆSI 

BEYƐFU ye layidu ta k’o bina jɛn ka Zama Cɛ yɔrɔ mugan (20) lɔ ani k’a 

baarakɛminanw san. O baaraw musaka bina bɛn dɔrɔmɛ miliyaari duuru ani 

miliyɔn kɛmɛ duuru ni bii naani ni wolonwula ani waga kɛmɛ ni waga kelen 

ni kɛmɛ naani (d.5 547 101 400 ) ma. O kelen kelen bɛɛ bina 50% ta.  

Nin siradilisariya tali bina kɛ sababu ye ka baarabololanin saratisɛbɛ sɔrɔ 

Guvɛrɛnɛman ni LAPƆSI-BEYƐFU cɛ walisa ka lapɔsi baaradaw yiriwa jamana mumɛ 

bɛɛ kɔnɔ. 

II. DALAKUNNAFONIW   

II.1. Sɔrɔw ni nafolokow Minisiri ye jatifilɛ kɛ ɲɔgɔnyekulu ye ka ɲasin 

Fasokanubagaw ka dɛmɛwari (ƐFUYƐSIPE) lasagoli ma, saan 2025 kalo saba 

saba kɔnɔ.  

Saan 2025 kalo saba saba ra, foo ka se sumanmɔkalo tile 30 loon ma, wari hakɛ 

min sera ka kafu, o bɛnna dɔrɔmɛ miliyaari bii naani ani miliyɔn kɛmɛ seegi 

ni bii saba ani waga kɛmɛ ni bii duuru ni kɔnɔntɔn ani bii duuru ani tama 

saba ma sefawari ra (d.40 830 159 050, 3). O min b’a yira ko dɔ far’a kan fɔɔ 

ka se  40,12 % ma n’an y’a suma ni wari kafuninw ye ka se saan 2025, 

dannikalo tile 30 loon taa ma. Ale see ni sɔrɔ bɔra lɛnposaraw le ra, o min bi se 

42,75 % ma ka bɔ wari saraninw na, o wagati nin na. 

Saan 2025 ra, k’a ta sanyɛlɛmakalo tile 1lɔ ma ka taga se sumanmɔkalo tile 30 

loon na, warihakɛ kafuninw ka bɔ a sɔrɔyɔrɔw bɛɛ ra, bɛnna dɔrɔmɛ miliyaari 

kɛmɛ ni bii naani ni fila ani miliyɔn kɛmɛ wɔɔrɔ ni saba ani waga kɛmɛ ni 

duuru ani kɛmɛ seegi ni bii seegi ni saba ani tama wɔɔrɔ 

(d.142 603 105 883,6) ma sefawari ra, o min bi bɛn saan kuturu ka laɲinita 

95,07 % ma, warikafutaw ra, o min tun ɲasigira dɔrɔmɛ miliyaari kɛmɛ ni bii 

duuru (150 000 000 000) ye sefawari ra. 

Min ye musakaw ye, ka se saan 2025, sumanmɔkalo tile 30 loon ma, o wari 

bɔnin mumɛ bɛnna dɔrɔmɛ miliyaari kɛmɛ ni bii kɔnɔntɔn ni kɔnɔntɔn ani 

miliyɔn kɛmɛ ni mugan ni naani ani waga kɛmɛ ni bii naani ani kɛmɛ 

kɔnɔntɔn ni bii saba ni kɔnɔntɔn (d.199 124 140 939) ma sefawari ra. N’o tara 

ka kɛɲɛ ni musaka jatiminɛninw ye, ka ta saan 2025 sanyɛlɛmakalo ra ka se 

sumanmɔkalo ma, a bi bɛn dɔrɔmɛ  miliyaari kɛmɛ fila ni fila ani miliyɔn bii 

naani ni naani ani waga kɛmɛ ni saba ani kɛmɛ kɔnɔntɔn ni mugan ni wɔɔrɔ 

ni tama fila (d.202 044 103 926,2) ma sefawari ra,  sarati kɛmɛnan min bi sɔrɔ 

o ra, bi bɛn 98,55 % ma.   

O musakaw tilantilannin lo baaranafolo ani nafolo kundonbaara le cɛ. 

II.2. Jamana kɔkankow, Dafɛjamanaw ka baarakɛɲɔgɔnyaw ani jamanaden 

minw siginin bi jamana kɔkan ka Minisiri ye kolasegi kɛ ɲɔgɔnyekulu ye ka 

ɲasin Burukina Faso ka lasigidenw nindonni ma Dunuɲajamanaw ka nikileyɛri 

barika lasagoli baaradaba (AYIYEYA) ka lajɛnba tako 69nan na, o min kɛra saan 

2025, sumanmɔkalo ra, k’a ta a tile 15 ka taga se a tile 19 ma, Viyɛni, Ɔtirisi 

jamana na. 

O ɲɔgɔnye kɔnɔ, Burukina Faso ka lasigidenw ye ɲɔgɔnyekɛlaw hakili jigi, an 

ka jamana Burukina Faso ye lɔyɔrɔ min ta Guvɛrɛnɛriw ka lajɛn na saan 2023-

2025 kɔnɔ, ka ɲasin atomu minɛcogo ka  ɲɛtaga ma hɛɛrɛ ni yiriwali kosɔn. Ka 

far’o kan, an ka jamana b’a laɲinina ka fɛɛrɛ dɔ labɛn, min latanganin lo, min bi 

se ka to seen kan fana ka mɛ a ka nikileyɛribarika porogaramu waleyali la. 

Burukina Faso nindonni Dunuɲajamanaw ka nikileyɛri barika lasagoli baaradaba 

(AYIYEYA) ka lajɛnba tako 69nan na, kɛra sababu ye k’a ka layidu sinsin tuguni 

ka ɲasin baarada nin ka magwɛnta jɔnjɔn ma. 

II.3. Lizinibaara, jago ni bololabaara Minisiri ye kolasegi kɛ ɲɔgɔnyekulu ye 

Burukina Faso ka lasigidenw nindonni kan lajɛnkalan na, min ɲasinna 

tagabolow ma ka taga sannifɛnw faan fɛ, minw bi bɔ Sinuwa jamana na, k’a ta 

sɛgɛsɛgɛli ni latɔn yɔrɔ ma, o min kɛra saan 2025, k’a ta sumanmɔkalo tile 11 ka 

se a tile 24 loon ma, Sangizuhu, Sinuwa jamana na.   

O lajɛnkalan nin ka laɲinitaw tun ye, ka ɲɔgɔnyekɛlaw ka sefɛɛrɛw sabati 

sanniminanw sɛgɛsɛgɛli n’o latɔn yɔrɔ kan ani ka janto ka Sinuwa jamana ka 

lɔnniya tilan n’o ye, o koo ra. A kɛra sababu ye fana ka ɲɔgɔnyekɛlaw lalɔnniya 

ka taga dumunifɛnw faan fɛ, minw bi don ani ka bɔ Sinuwa jamana na, o 

sɛgɛsɛgɛli n’o kɔrɔsili kan ani k’o lalɔnniya fɛɛrɛkuraw ni minanw kan, minw bi 

se ka sɛnɛfɛnw ni dumunifɛnw sɛgɛsɛgɛ ani k’o latɔn yɔrɔ kelen na. 

O lajɛnkalan ni wagati ra, Burukina Faso ka ɲɔgɔnyekɛlaw ye degilibaara sɔrɔ 

ka ɲasin dumunifɛnw ka saniya latangali ma sango ka dumunifɛn sanimanw ani 

ɲɛnɛman di jamanadenw ma ani ka baarakɛminanw bila senkan, minw bi se ka 

jamana wɛrɛ ka fɛɛnw sɛgɛsɛgɛ ani k’o kɔrɔsi  ka ɲa.  

III. BAARA  ƝAMƆGƆYAW  DILI 

III.1. YƐRƐKUNBAARAW ƝAMƆGƆYA DILI 

A. KA ƝASIN FASO ƝAMƆGƆSOBA MA  

- An balimancɛ Hamidu SAWADOGO, Matirikili 119 739 F, Sɔrɔw 

lasagoli lɔnni Dɔkitorasɛbɛ bi sanfɛkalansoba kalanfa yamaruyanin min 

fɛ, kategori P2, jalabaju, eselɔn 3nan, a kɛra Burukina Faso jamana ka 

baarabololaninbaw baarada ka baaraw waleyali ɲamɔgɔ  ye. 

B. SƆRƆW NI NAFOLOKOW MINISIRISO TƆGƆ RA  

- An balimancɛ Wesemu Ɛme ADUWABU,  Matirikili 216 186 D, 

Lanpow lasagoli ɛnsipɛkitɛri, kilasi 1lɔ, eselɔn 8nan, a kɛra Lanpokow 

ɲayirali lɔnbaga ye  Mɔbiliw ɲaya sɛgɛsɛgɛli  baaradabolo (SESEVEYA) 

ra ;  

- An balimancɛ Abubakari SAWADOGO, Matirikili 119 330 X, 

Nafolobaaraw lasagolikɛla, kilasi 2nan, eselɔn 3nan, a kɛra Jamana yiriwali 

baarakɛsira ka baaraw waleyali sekeretɛri ye ;  

- An balimancɛ Hama BANSE, Matirikili 56 728 M, Lanpow lasagoli 

ɛnsipɛkitɛri, kilasi 1lɔ, eselɔn 11nan, a kɛra Santiri 1lɔ ka kɛnyɛrɛyebaarada 

makayaninw ɲamɔgɔ ye ;  

- An balimanmuso Zeneviyɛvu  ZUNGIRANA/DAMIBA, Matirikili 43 

144 P, Lanpow lasagoli ɛnsipɛkitɛri, kilasi 1lɔ, eselɔn 11nan, a kɛra Lanpow 

lasagoli tɛmɛsiraw sɛgɛsɛgɛli baaradaw n’o kɔnɔnabaaraw ɲaya ɲamɔgɔ 

ye ;  

- An balimancɛ Inosan KANBU, Matirikili 55 703 W, Lanpow lasagoli 

sɛgɛsɛgɛlikɛla, kilasi 1lɔ, eselɔn 10nan, a kɛra Yaga maraba Lanpo 

lasagolibaaraw ɲamɔgɔ ye.  

C. JAMANA KƆKANKOW, DAFƐJAMANAW KA 

BAARAKƐƝƆGƆNYAW ANI JAMANADEN MINW SIGININ BI 

JAMANA KƆKAN KA MINISIRISO TƆGƆ RA  

- An balimancɛ Palingiwɛnde Oroze KONƆNBO, Matirikili 105 149 E, 

Jamana ka lasigiden, kilasi 1lɔ, eselɔn 11nan, a kɛra Burukina Faso ka 

kɛnyɛrɛyebaaradaw ɲamɔgɔba ye Kotonu, Benɛn jamana na.  

D. KITITIGƐ NI ADAMADENJOW MINISIRISO TƆGƆ RA, MIN BI 

BAARAKƐƝƆGƆNYAW BASIGI NI BAARADABAW YE,  

JAMANA MASIRIW N’A DASIRIKAN KƆRƆSIBAGA  

- An balimancɛ Basiru NIƝAN,  Matirikili 130 293 U, Sariyatigi, kategori 

P, Jala laban, eselɔn 2nan, a kɛra Minisiri ka nɔnabila ye ;  

- An balimancɛ Oromuyalidi Marisɛli Nareliwɛnde YAMEWOGO, 

Matirikili 130 390 A, Sariyatigi, kategori P5, Jala laban, eselɔn 1lɔ, a kɛra 

Minisiri ka nɔnabila ye ; 

- An balimancɛ Usumani BIRIBA, Matirikili 130 301 K, Sariyatigi, Jala 

laban, eselɔn 3nan, a kɛra Minisiri ka nɔnabila ye ; 

- An balimancɛ Wɛnde Wawoga Hade Jonasi SEGEDA, Matirikili 45 062 

Y, Cɛmancɛkalan ni sanfɛkalan ka maralibaaraw lasagoli kɔnseye, kilasi 1lɔ, 

eselɔn 10nan, a kɛra maralibaaraw ni nafolo lasagolibaaraw ɲamɔgɔ ye 

Jamana ka adamadenyajow lasagoli jɛnkuluba (SEYƐNIDEYASI) ra. 

E. KƐNƐYAKOW LASAGOLI MINISIRISO TƆGƆ RA  

- An balimancɛ Bamorifin JANE, Matirikili 111 329 U, Sɔrɔw lasagoli 

kɔnseye, kilasi 1lɔ, eselɔn 10nan, a kɛra Minisirisow ka sɛgɛsɛgɛliw ni 

jatiliw lasagoli ɲamɔgɔba ye ;  

- An balimancɛ Zakariya SAWADOGO, Matirikili 97 485 J, 

Dɔgɔtɔrɔsobaw ni kɛnɛyabaaraw lasagola, kilasi 1lɔ, eselɔn 5nan, a kɛra 

Maralibaaraw ni nafolo lasagolibaaraw ɲamɔgɔ ye Pala Dɔgɔtɔrɔsoba 

sanfɛkalansoba ra.  

III.2. FOROBABAARAW KA ƝAMƆGƆYA DILI 

Ɲɔgɔnyekulu ye lasigidenw sigi lasagolikulu nataw kɔnɔ : 

- Burukina Faso lapɔsi ( BEYƐFU. LAPƆSI) ra, Ɛnfɔrimatiki tagamasiɲɛw 

lakurayali, Lapɔsiw ni Bɔlɔlɔ kumaɲɔgɔnyaw Minisiriso tɔgɔ ra ; 

- Jamana ka baaraw ŋanaya sabatili baarada (APƐNI) ra, Lizinibaara, jago 

ni bololabaara Minisiriso tɔgɔ ra. 

A. ƐNFƆRIMATIKI TAGAMASIƝƐW LAKURAYALI, LAPƆSIW NI 

BƆLƆLƆ KUMAƝƆGƆNYAW MINISIRISO.    

- Ɲɔgɔnyekulu ye sariyaba kelen (1) ta,  min bi mɔgɔ nataw kɛ 

guvɛrɛnɛman ka lasigidenw ye  Burukina Faso lapɔsi ( BEYƐFU. Lapɔsi) 

lasagolikulu kɔnɔ, saan saba (3) fɔlɔ baara ra.  

 

 Minisiriw ka ɲamɔgɔsoba tɔgɔ ra :   

- An balimanmuso Wɛndemi polini TOWE/SABA, matirikili 104 288 G, 

Nafolobaaraw lasagolikɛla. 

Dugukolo maradaw  ni sirakantagama bolifɛnw lasagoli Minisiriso tɔgɔ ra : 

- An balimancɛ Adama WATARA, matirikili 247 522 D, Maralibaarada 

lasagolikɛla, a sigir’an balimancɛ ƐDIGARI Siye SU, nɔɔ na ; 

- An balimanmuso  Leya Moniki WEDIRAWOGO, matirikili 326 917 L, 

Kalan ni sɛnsɛnni baarakɛla, a sigir’an balimancɛ Lasina NIƝANBA nɔɔ 

na. 

B. LIZINIBAARA, JAGO NI BOLOLABAARA MINISIRISO      

          Ɲɔgɔnyekulu ye sariyaba kelen (1) ta , min b’an balimancɛ Tobiɲare Zaki 

GUBA, matirikili 200 455 P, Jamana kɔkankow lasagoli kɔnseye kɛ 

guvɛrɛnɛman ka lasigiden ye  Jamana ka baaraw ŋanaya sabatili baarada 

(APƐNI) lasagolikulu kɔnɔ,  Jamana kɔkankow, Dafɛjamanaw ka 

baarakɛɲɔgɔnyaw ani jamanaden minw siginin bi jamana kɔkan ka Minisiriso 

tɔgɔ ra, saan saba (3) fɔlɔ baara ra, an balimanmuso INƐSI BAKIYO nɔɔ na.                                                                                                                                                                                                                                                                                                                                                                                                                                            

